Иунний


1. Святаго мученика Иустина Философа и другаго мученика Иустина и иже с ними. {D} Преподобнаго Дионисия, Глушицкаго чудотворца. И святаго блаженнаго Агапита Печерскаго, безмезднаго врача.


Тропарь мучеником, глас 4


Мученицы Твои, Господи:


Кондак, глас 2


Премудростию Божественных  твоих словес, Иустине, Церковь Божия вся украсившися, жития твоего светлостию мiр освещает, излияния же ради крове венец прием, и со Ангелы предстоя Христу, моли непрестанно о всех нас.


Тропарь преподобному Дионисию, глас 1


Божественною любовию от юности распаляемь, Дионисие преподобне, вся яже в мiре красная возненавидев, Христа единаго возлюбил еси, и сего ради во внутреннюю пустыню вселился еси, со зверьми живый, весь Христови. Отонудуже и Всевидящее Око твоя труды видев, даром чудес и по преставлении обогатил тя есть. Темже вопием ти: моли непрестанно о всех нас, честную память твою присно в песнех почитающих.


Кондак, глас 8


Все твое умное желание к Богу вперив, Тому невозвратно от души последовал еси, в пустыню вселився, и тамо ангельски пожив, многим путь был еси ко спасению, сего ради и Христос тебе прослави и даром чудес обогати. Темже вси вопием ти: радуйся, Дионисие преподобне, пустынный жителю.


2. Иже во святых отца нашего Никифора, патриарха Константинаграда, исповедника. {6} Святаго великомученика Иоанна Новаго, Сочавскаго.


Тропарь святителю Никифору, глас 4


Правило веры:


Кондак, глас 4


Подобен: Явился еси:


Победы венец с небесе, о Никифоре преславне, яко прием от Бога, спасай верою почитающыя тя, яко священноначальника Христова и учителя.


Тропарь мученику Иоанну, глас 4


Житие на земли добре окормляя, страдальче, милостынями и частыми молитвами и слезами, паки же ко страданию мужески устремився, персское обличил еси нечестие. Темже Церкве был еси утверждение и христиан похвало, Иоанне приснопамятне.


Кондак, глас 4


Подобен: Вознесыйся...


Морскую плавая пучину куплею, от востока тщался еси к северу, но Богу призвавшу тя, якоже Матфей мытницу, ты же куплю оставль и Тому последовал еси кровию мучения, временными искупив непроходимая и венец приял еси непобедимый.


3. Святаго мученика Лукиллиана и иже с ним.


Тропарь и кондак общие мученику


4. Иже во святых отца нашего Митрофана, патриарха Константинопольскаго.


Тропарь, глас 4


Правило веры:


Кондак, глас 2


Подобен: Вышних ищя...


Веру Христову ясно ты проповедал еси, и сию соблюдая, во множество воистинну возрастил еси верное твое стадо. Темже со Ангелы, Митрофане, срадуешися, Христу моляся непрестанно о всех нас.


Ин кондак, глас 4


Подобен: Явился еси...


От младенства явился  еси честен  сосуд, святитель быв избран Богу, Емуже с веселием взывал еси: равен еси, Христе, Отцу и Духу.


5. Святаго священномученика Дорофея, епископа Тирскаго. Преставление святаго благовернаго князя Феодора Ярославича, Новгородскаго. Святаго благовернаго князя Игоря Черниговскаго.


Тропарь, глас 4


И нравом причастник:


Кондак, глас 5


Добродетельми сияя и Божественными учении паче солнца, и страдании, блаженне, облистал еси: просветил еси землю, Дорофее, отгнав мглу многобожия и лютыя ереси. Сего ради память твою светло празднуем.


6. Преподобнаго Виссариона чудотворца. Преподобнаго Илариона Новаго.


Тропарь преподобному Виссариону, глас 4


Боже отец наших:


Кондак, глас 2


Вышних сил подражав, преподобне, образом птиц житие пожил еси: временная в забытии положив, непрестанным желанием влеком к небесным добротам Христа Царя, дондеже Того достигл еси, Виссарионе. Моли непрестанно о всех нас.


Кондак преподобному Илариону,глас 2


Ограды живоносныя твоея пажити пастырски невредимо стадо соблюл еси, и явился еси высотою дел велий, новый Иларионе, по благочестии многи муки и скорби прием. Тем во всерадостный живот вселився Горняго Сиона, моли за ны, преподобне.


7. Святаго священномученика Феодота, епископа Анкирскаго.


Тропарь и кондак общие священномученииу.


8. {D} Святаго великомученика Феодора Стратилата. Святаго Феодора, епископа Суздальскаго.


Тропарь Феодору Стратилату, глас 4


Воинствословием истинным, страстотерпче, Небеснаго Царя воевода предобрый был еси, Феодоре, оружиями бо веры ополчился еси мудренно и победил еси демонов полки, и победоносный явился еси страдалец. Темже тя верою присно ублажаем.


Кондак, глас 2


Подобен: Вышних ищя:


Мужеством души в веру оболкийся и глагол Божий, аки копие в руку взем, врага победил еси, мучеников превелий, Феодоре:  с ними Христу Богу моляся не престай о всех нас.


9. {6} Иже во святых отца нашего Кирилла, архиепископа Александрийскаго. 6 Преподобнаго Кирилла, Белоезерскаго чудотворца.


Тропарь святителю Кириллу, глас 8


Православия наставниче:


Кондак, глас 6


Подобен: Иже о нас:


Бездну нам учений богословия источил еси яве от источник Спасовых, ереси погружающую, блаженне Кирилле, и стадо невредимо от треволнений спасающую: странам бо всем наставник, преподобне, яко Божественная являя.


Тропарь преподобному Кириллу, глас 1


Яко крин в пустыни Давидски процвел еси, отче Кирилле, злострастия терние искореняя, и собрал еси в ней ученик множество, страхом Божиим и учением твоим наставляемых, ихже и до конца яко чадолюбивый отец не оставил еси посещая, да вси вопием: слава Давшему ти крепость, слава Венчавшему тя, слава Действующему тобою всем исцеления.


Кондак, глас 8


Подобен: Взбранной:


Яко преобидев тленная и долу влекущая мудрования, отче, к вышнему течению  радостно устремился еси, и тамо со святыми Пресвятей Троице предстоя, моли от враг сохранитися стаду твоему, яко да святое Твое успение празднующе, вопием: радуйся, преблаженне Кирилле, отче наш.


10.Святаго священномученика Тимофея, епископа Прусскаго.


{+)}  Иже во святых отца нашего Иоанна, митрополита Тобольскаго и всея Сибири, чудотворца. Обретение честных мощей иже во святых отца нашего Василия, епископа Рязанскаго, чудотворца.


Тропарь святителю Иоанну, глас 8


Наставниче благочестия, сиротствующих питателю, скорбящих утешителю, недугующих врачу безмездный, душею страждушым скорый помощниче, теплый молитвенниче ко Господу, святителю отче Иоанне, моли Христа Бога, спастися душам нашым.


Кондак, глас 2


Явился еси во тьме неведения пребывающым просветитель, вдов и сирот утешитель, дивный врач немощствующих, младенцев и отроков наставник, родителем же пресветлое радование, святителю отче Иоанне, моли Христа Бога, подати стране нашей в вере утверждение, воинам на враги победу и одоление, людем же своим велию милость.


Тропарь святителю Василию, глас 4


Первее в Муроме святительством почтен был еси, из негоже неправедно изгоняемь, на мантию, яко на легкий корабль, возшел еси, на нейже паче естества, яко бесплотен, по водам шествие творя, промышлением Вышняго и заступлением Богоматере управляемь, богоспасаемаго града Рязани достигл еси и в нем архиерейства престол восприим, богоданную паству Рязанскую добре упасл еси, святителю отче наш Василие, моли Христа Бога, спастися душам нашым.


11. {+} Святых апостолов Варфоломея и Варнавы.


Тропарь, глас 3


Апостоли святии:


Кондак апостолу Варфоломею, глас 4


Явился еси великое солнце вселенней, учений сияньми и чудес страшных световодя почитающыя тя, Варфоломее, Господень апостоле.


Кондак апостолу Варнаве, глас 3


Господень был еси всеистинный служитель, Апостолов же явился еси седмидесятих первый, озарил еси и с Павлом проповедь твою, всем возвещаяй Христа Спаса: сего ради песнопении Божественную память твою, Варнаво, совершаем.


12. {6} Преподбонаго Онуфрия Великаго. Преподобнаго Петра Афонскаго. Преподобнаго Арсения, Коневскаго чудотворца. Обретение мощей и второе прославление благоверной великой княгини Анны Кашинской.


Тропарь, глас 4


Боже отец наших:


Кондак преподобному Онуфрию, глас 3


Сиянием Духа Пресвятаго, Богомудре, просвещься, оставил еси яже в житии молвы, пустыню же достиг, преподобне отче, возвеселил еси иже над всеми Бога и Зиждителя. Сего ради прославляет тя Христос, блаженне, Великий Дародатель.


Кондак преподобному Петру, глас 2


Удалив себе человеческаго сожительства, в пещерах каменных и разселинах пожил еси, желанием Божественным и любовию, Петре, Господа твоего, от Негоже венец приял еси: моли непрестанно спастися нам.


Тропарь преподобному Арсению, глас 1


Божественною любовию возгоревся, мiрская же пристрастия от души отринув, тесным путем постничества вослед Христа невозвратным умом шествовал еси, Арсение преблаженне, от Негоже и мзду трудов твоих на небесех восприим, поминай нас чтущих святую память твою и вопиющих: слава Давшему ти крепость, слава Венчавшему тя, слава Действующему тобою всем исцеления.


Ин тропарь, глас 4


Духом Божиим наставляемь, возлюбил еси безмолвие, в немже евангельски подвизающуся, пречудный Афонский дар, Богоматере икона, даровася ти, преблаженне, и образ добродетелей быв стаду твоему, Арсение отче наш, к горнему торжеству возшел еси, идеже со Ангелы ликовствуя, моли Христа Бога, спастися душам нашым.


Тропарь благоверней княгине Анне, глас 3


Днесь восхваляем тя, преподобная мати, великая княгине инокине Анно, яко бо лоза плодовита посреде терния процвела еси во граде Кашине твоими добродетельми, всех удивила еси чудным твоим житием, темже Христу Богу угодила еси, и ныне радующися и веселящися пребываеши с лики преподобных жен, наслаждающися райския красоты и веселия. Молим убо тя, моли о нас Человеколюбца Христа Бога нашего, даровати нам мир и велию милость.


13. Святыя мученицы Акилины. Святаго Трифиллия, епископа Левкусии Кипрския.


Преподобных Андроника и Саввы, Московских чудотворцев.


Тропарь мученике, глас 4


Агница Твоя, Иисусе:


Кондак, глас 2


Подобен: Вышних ищя:


Девства твоего добротами предочистивши душу твою, на высоту мучением востекла еси, Акилино всечестная, любовию Жениха твоего Христа уязвившися. Емуже со Ангелы предстоиши веселящиеся, с нимиже не престай молящися о всех нас.


Тропарь святителю, глас 4


Правило веры:


Кондак, глас 8


Подобен: Взбранной:


Изрядством жития чистоту девства прием, Трифиллие, первопрестольник показался еси Левкусии, и явился еси тем провозвеститель и богоразумия наставник, сего ради радостно взываем ти: радуйся, святителей украшение.


14. Святаго пророка Елиссея. Иже во святых отца нашего Мефодия, патриарха Царяграда. Преподобнаго Мефодия, игумена Пешношскаго.


Тропарь пророку, глас 4


Во плоти ангел, пророков основание, вторый предтеча пришествия Христова, Илия славный, свыше пославый Елиссееви благодать, недуги отгоняти и прокаженныя очищати: темже и почитающым его точит исцеления.


Кондак, глас 2


  Подобен:  Вышних ищя:


Пророк Божий явился еси, сугубую благодать прием, воистинну достойную тебе, Елиссее блаженне: Илии бо был еси совсельник, с ним же Христу Богу молися непрестанно о всех нас.


Тропарь  святителю  Мефодию, глас 4


Правило веры:


Кондак, глас   2


Подобен: Твердыя...


На земли подвизался еси яко безплотный, и небеса наследовал еси, Мефодие, яко изъяснивый в концех икон поклонение, в трудех бо и болезнех вящше пребыв, не престал еси дерзновением обличая отметающыяся иконы Христовы.


15 Святаго пророка Амоса.  {+} Иже во святых отца нашего Ионы, Московскаго и всея  России чудотворца. Иже во святых отца нашего Михаила, перваго митрополита  Киевскаго.


Тропарь пророку, глас 2


Пророка Твоего:


Кондак, глас 4


Подобен: Явился еси:


Очистив духом, пророче, твое светозарное сердце, славный Амосе, пророчествия дар свыше прием, возопил еси велегласно во странах: Сей Бог наш, и не приложится ин к Нему.


Тропарь святителю Ионе, глас 4


От юности твоея весь сам себе Господеви возложив, в молитвах и трудех, и в постех, образ быв добродетели, отонудуже видев Бог твое благое произволение, архиерея тя и пастыря Церкви Своей устрояет. Темже и по преставлении, честное тело твое цело и нетленно соблюдеся, Ионо святителю: моли Христа Бога, да спасет душы наша.


Кондак, глас 8


Подобен: Взбранной:


Яко от младенства Господеви поработив себе, мудре, постом и бдением тело твое удручая. Темже сосуд чист и дом Духу Пресвятому явился еси: сего ради и Церкви Своей тебе архиерея и пастыря устрояет, юже добре упасл ко Господу отходиши, Егоже возлюбил еси. Тем молим тя: поминай нас верою чтущих святую память твою, да вси зовем ти: радуйся, отче Ионо, святителю всечестный.


Тропарь святителю Михаилу, глас 4


Днесь пророчествие во Апостолех Первозваннаго исполнися: се бо на сих горах возсия благодать, и вера умножися, и иже неверием обветшавшии, Божественною купелию отродишася, и быша людие обновления, царское священие, язык свят, Христово стадо, емуже ты первый пастырь явился еси, яко первее крещением послуживый. И ныне предстоя Владыце Христу Богу, моли всем сыном Российским спастися: имаши бо дерзновение, яко иерарх Божий и священнослужитель.


Кондак, глас 2


Моисей вторый России явился еси, отче, принесый мысленный виноград от египетскаго идолослужения, в землю пророчествием предувиденную, о нейже подобообразно рещи: будет утверждение веры на земли, и на версех гор Киевских превознесется паче ливана плод питающ мiра всего: от негоже вкусивше, ублажаем тя, Михаиле, Божий святителю.


16. Святителя Тихона, епископа Амафунтскаго, чудотворца. {+} Преподобнаго Тихона Медынскаго, Калужскаго чудотворца. Преподобнаго Тихона Луховскаго, Костромскаго чудотворца.


Тропарь Тихону Амафунтскому, глас 1


Пустынный житель и в телеси Ангел, и чудотворец явился еси, богоносе отче наш Тихоне: постом, бдением, молитвою небесная дарования приим, исцеляеши недужныя и души верою притекающих ти. Слава Давшему тебе крепость, слава Венчавшему тя, слава Действующему тобою всем исцеления.


Кондак, глас 3


Подобен: Дева днесь:


В постничестве, святе, боголюбезном пребыв, Утешителеву силу с  высоты приял еси, идол низложити прелести, люди же спасти, демоны отгнати, недуги исцеляти: сего ради почитаем тя яко Божия друга, Тихоне блаженне.


Тропарь Тихону Медынскому, глас 4


Яко светильник пресветлый явился еси в Российстей земли, преподобне отче наш Тихоне, в пустыни вселився, в нейже преходя жестокое жительство, яко безплотен пожил еси: сего ради и чудес дарованием обогати тя Бог. Тем и мы, притекающе к раце мощей твоих, умильно глаголем: отче преподобне, моли Христа Бога, спастися душам нашым.


Кондак, глас 8


Отечества удалився, преподобне, в пустыню вселился еси, идеже жестокое житие твое показал еси и многих добродетельми удивив, дарование чудес от Христа приял еси. Темже поминай нас, чтущих память твою, да зовем ти: радуйся, преподобне Тихоне, отче наш.


Тропарь Тихону Луховскому, глас 4


Желанием духовым  в пустыню   вселился еси, и тамо невозвратно шествовав Божественными стезями, достигл еси в небесная обители, и ныне со Ангелы предстоиши у Престола всех Царя Христа Бога, Емуже прилежно молися помиловати град же и люди, верою празднующия пречестную память твою, Тихоне преподобне, отче наш.


17. Святых мученик Мануила, Савела и Исмаила.


Тропарь, глас 4


Мученицы Твой, Господи:


Кондак, глас 2


Подобен: Вышних ищя:


Верою Христовою уязвлени, всеблаженнии, и сего верно испивше чашу, персская служения и дерзость на землю низложисте, Троицы равночисленнии, молитвы творяще о всех нас.


18. Святаго мученика Леонтия. Боголюбския иконы Пресвятыя Богородицы.


Тропарь мученику, глас 4


Мученик Твой, Господи:


Кондак, глас 3


Подобен: Дева днесь:


Мучителей посрамил еси лукавая коварства и еллинов обличил еси безбожное служение, возсиял еси богоразумие всем человеком, ученьми благочестия, богомудре, мучениче: сего ради твою память почитаем любовию, премудре Леонтие.


Тропарь Богородице, глас 1


Боголюбивая Царице, Неискусомужняя Дево, Богородице Марие! Моли за ны Тебе Возлюбившаго и Рождшагося от Тебе Сына Твоего Христа Бога нашего, подати нам оставление прегрешений, мiрови мир, земли плодов изобилие, пастырем святыню и всему человечу роду спасение. Грады наша и всю землю Российскую от нахождения иноплеменных заступи и от междоусобныя брани сохрани. О Мати Боголюбивая Дево! О Царице Всепетая! Ризою Твоею покрый нас от всякаго зла, от видимых и невидимых враг защити, и спаси душы наша.


Ин тропарь, глас 1


Всепетая и Всеславная Царице Богородице, Мати всея твари Содетеля, христианская Надеждо и Заступнице, печальных Утешение, ненадеющихся и отчаявшихся спорое Надеяние! Молим Тя, милостива буди нам грешным, и не остави раб Твоих, и не отрини моления верных, в скорбях и бедах пред честным образом Твоим избавления требующих. О Владычице, Благая Помощнице! Ризою Твоею честною нас защити и от всех зол избави, молящи Сына Твоего, Христа Бога нашего, да спасет душы наша, яко Милосерд.


19.{+} Святаго Апостола Иуды, брата Господня по плоти. Преподобнаго Варлаама Важскаго, Шенкурскаго. Преподобнаго Паисия Хилендарскаго, Болгарскаго.


Тропарь апостолу, глас 1


Христова тя сродника, о Иудо, ведуще, и мученика тверда, священно восхваляем, прелесть поправша и веру соблюдша. Темже днесь всесвятую твою память празднующе, грехов разрешение молитвами твоими приемлем.


Кондак, глас 2


Подобен: Вышних ищя:


Павлу явлься собеседник, Апостоле, с сим нам проповедь возвестил еси Божественныя благодати, тайноглагольниче, Иудо блаженне, сего ради вопием ти:не престай моляся о всех нас.


Ин кондак, глас 2


Подобен: Твердыя:


Твердым умом избран ученик ты явился еси, и столп необоримь Церкве Христовы, языком проповедал еси слово Христово, веровати, глаголя, во едино Божество, от Негоже прославився, приял еси дар исцелений, целити недуги притекающым к тебе, апостоле Иудо, всехвальне.


20. Святаго священномученика Мефодия, епископа Патарскаго. Иже во святых отца нашего Гурия, архиепископа Казанскаго. Святых мучеников Инны, Пинны и Риммы.


Тропарь священномученику, глас 1


Кровь твоя, мудре, тайно вопиет от земли, якоже Авелева к Богу, богомудре святителю Мефодие, ясно проповедавый Божие вочеловечение. Темже и посрамил еси Оригенову лесть, и преставился еси в Небесный Чертог. Моли Христа Бога, да спасет душы наша.


Кондак, глас 4


Подобен: Вознесыйся:


Священнотаинник Святыя Троицы, и яже паче ума повелений Божественных проповедник, и православным утверждение был еси, Мефодие, злославныя обличил еси смыслы, правоверия ради, кровию твоею священномученик явлься, и Христу со Ангелы предстоя, моли спастися нам.


Тропарь святителю Гурию, глас 4


Яко крин благовонный, мироточивыя твоя мощи от вертограда церкве Спасовы в вертоград церкве Богородичны честне принесошася, святителю Гурие, якоже бо дар честен тя дарова Христос Пречистей Матери Своей, и исполнися храм Ея святый благоухания твоего, и возрадовася архиерейский престол, приемый тя первоседателя своего. Возвеселися же собор верных со святителем и священноначальники о преславнем цельбоносных твоих мощей пренесении, еже мы радостно празднующе молим тя, угодниче Божий, моли Христа Бога подати душам нашым велию милость.


21. Святаго мученика Иулиана Тарсийскаго.


Тропарь, глас 4


Мученик Твой, Господи:


Кондак, глас 2


Подобен: В молитвах:


Благочестия непобедимаго воина и истины согласника и оружника, вси достойно восхвалим Иулиана днесь, и к нему возопиим: моли Христа Бога о всех нас.


22. Святаго священномученика Евсевия, епископа Самосатскаго.


Тропарь, глас 4


И нравом причастник:


Кондак, глас 4


Подобен: Явился еси:


Благочестно во святительстве пожив, и мучения путь прошед, идольския угасил еси жертвы, святителю Евсевие, но яко имеяй дерзновение ко Христу Богу, моли спастися душам нашым.


23. {+} Сретение Пречистыя Богородицы чудотворныя иконы Владимирския. Святыя мученицы Агриппины. Праведнаго Артемия Веркольскаго. Святителя Германа, архиепискоиа Казанскаго.


Тропарь Богородице, глас 4


Днесь светло красуется славнейший град Москва, яко зарю солнечную восприимши, Владычице, чудотворную Твою икону, к ней же ныне мы притекающе, и молящеся Тебе взываем сице: о Пречудная Владычице Богородице! Молися из Тебе воплощенному Христу Богу нашему, да избавит град сей, и вся грады и страны христианския невредимы от всех навет вражиих, и спасет душы наша, яко Милосерд.


Кондак, глас 8


Подобен: Взбранной...


Взбранной Воеводе победительная, яко избавльшеся от злых пришествием Твоего честнаго образа, Владычице Богородице, светло сотворяем празднество Сретения Твоего, и обычно зовем Ти: радуйся, Невесто Неневестная.


Тропарь мученице, глас 4


Агница Твоя, Иисусе:


Кондак, глас 4


Подобен: Явился еси:


Светлых подвиг твоих светоносный наста день, воньже почитающи сих Божественная Церковь вся созывает весело вопити тебе: радуйся, дево и мученице, Агриппино всечестная.


Тропарь преподобноиу Артемию, глас 1


Пустынный житель и в телеси Ангел и чудотворец показался еси, отче Артемие: постом, бдением, молитвою небесныя дарования приим, исцеляеши недужныя и души верою притекающих к тебе. Слава Давшему тебе крепость, слава Венчавшему тя, слава Действующему тобою всем исцеления.


Тропарь и кондак святителю Герману


см. 6 ноября.


24 {(+)} Рождество честнаго славнаго Пророка, Предтечи и Крестителя Господня Иоанна.


Тропарь, глас 4


Пророче и Предтече пришествия Христова, достойно восхвалити тя недоумеем мы, любовию чтущии тя: неплодство бо рождшия и отчее безгласие разрешися славным и честным твоим рождеством, и воплощение Сына Божия мiрови проповедуется.


Кондак, глас 3


Подобен: Дева днесь:


Прежде неплоды, днесь Христова Предтечу раждает, и Той есть исполнение всякаго пророчества, Егоже бо пророцы проповедаша, на Сего во Иордане руку положив, явися Божия Слова пророк, проповедник, вкупе и Предтеча.


25. Святыя преподобномученицы Февронии. {6} Святых чудотворцев Муромских: благовернаго князя Петра, во иноцех Давида, и благоверныя княгини Февронии, во инокинях Евфросинии.


Тропарь мученице Февронии, глас 4


Агница Твоя Иисусе:


Кондак, глас 6


Подобен: Заступнице:


Женише мой сладчайший Христе, взываше Феврония, не трудно ми тещи во след Тебе, ибо сладость любве Твоея душу мою надеждею впери, и красота милости Твоея сердце мое услади, испити чашу страданий по Тебе, да достойну мя в Чертозе с мудрыми девами ликовствовати о Тебе сопричтеши. Темже, преподобная страстотерпице, почитающе подвиги трудов твоих, молим тя, моли не затворитися и нам Чертога дверем.


Тропарь благоверным, глас 8


Яко благочестиваго корене пречестная отрасль был еси, добре во благочестии пожив, блаженне Петре, тако и с супружницею твоею премудрою Феврониею, в мире Богу угодивше, и преподобных житию сподобистеся: с нимиже молитеся Господеви, сохранити без вреда Отечество ваше, да вас непрестанно почитаем.


Кондак, глас 8


Подобен: Взбранной:


Мiра сего княжение и славу временну помышляя, сего ради благочестно в мире пожил еси, Петре, купно и с супружницею твоею премудрою Феврониею, милостынею и молитвами Богу угодивше. Темже и по смерти неразлучно во гробе лежаще, исцеление невидимо подаваете. И ныне Христу молитеся сохранити град же и люди, иже вас славящих.


26. {+} Явление Тихвинския иконы Пресвятыя Владычицы нашея Богородицы и Приснодевы Марии. Преподобнаго Давида Солунскаго.


Тропарь Богородице, глас 4


Днесь яко солнце пресветлое возсия нам на воздусе всечестная икона Твоя, Владычице, лучами милости мiр просвещающи, юже великая Россия, яко некий дар Божественный свыше благоговейне восприемши, прославляет Тя, Богомати, всех Владычицу, и от Тебе рождшагося Христа Бога нашего величает радостно. Емуже молися, о Госпоже Царице Богородице, да сохранит вся грады и страны христианския невредимы от всех навет вражиих, и спасет верою покланяющихся Его Божественному и Твоему Пречистому образу, Дево Неискусобрачная.


Кондак, глас 8


Притецем, людие, к Деве Богородице Царице, благодаряще Христа Бога, и к Тоя чудотворней иконе умильно взирающе припадем, и возопием Ей: о Владычице Марие! Присетивши страну сию Твоего честнаго образа явлением чудесно, спасай в мире и благовременстве вся христианы, наследники показующи небесныя жизни. Тебе бо верно зовем: радуйся, Дево, мiра спасение.


27. Преподобнаго отца нашего Сампсона странноприимца.


Тропарь, глас 8


В терпении твоем стяжал еси мзду твою, отче преподобне, в молитвах непрестанно терпевый, нищыя возлюбивый, и сия удовливый, но молися Христу Богу, Самсоне милостиве блаженне, спастися душам нашим.


Кондак, глас 8


Подобен:  Яко начатки:


Яко  врача  всеизрядна  и  молитвенника благоприятна, к раце твоей Божественней притекающе, Сампсоне Богомудре, преподобне, сошедшеся любовию псалмы и песньми радующеся, Христа прославляем, таковую тебе благодать подавающа исцелений.


28. {6} Пренесение честных мощей святых безсребреник Кира и  Иоанна. Преподобных Сергия и Германа, Валаамских чудотворцев. Празднование иконе Божия Матере, именуемой «Троеручица».


Тропарь безсребренником, глас 5


Чудеса святых Твоих мученик, стену необориму нам даровавый, Христе Боже, тех молитвами советы языков разори, яко един Благ и Человеколюбец.


Кондак, глас 3


Подобен: Дева днесь:


От Божественныя благодати дар чудес восприемше, святии, чудодействуете в мiре непрестанно, вся наша страсти рукодействием изсецающе невидимо, Кире богомудре, со Иоанном славным: вы бо сущие Божествении врачеве есте.


Тропарь преподобным Сергию  и Герману


см. 11сентября.


29. {(+)} Святых славных и всехвальных первоверховных апостолов Петра и Павла.


Тропарь, глас 4


Апостолов первопрестольницы, и вселенныя учителие, Владыку всех молите, мир вселенней даровати и душам нашым велию милость.


Кондак, глас 2


Твердыя и боговещанная проповедатели, верх Апостолов Твоих, Господи, приял еси в наслаждение благих Твоих и покой: болезни бо онех и смерть приял еси паче всякаго всеплодия, Едине сведый сердечная.


30. {+} Собор святых славных и всехвальных двунадесяти Апостолов. Иже во святых отца нашего Софрония, епископа Иркутскаго. Преподобнаго Петра, царевича Ордынскаго, Ростовскаго.


Тропарь апостолом, глас 4


Апостолов первопрестольницы (вчерашний).


Кондак, глас 2


Подобен: Вышних ищя:


Камень Христос, каменя веры прославляет светло, учеников преизрядна, и с Павлом весь дванадесяточисленный собор днесь: ихже память совершающе верно, сих Прославльшаго прославляем.


Тропарь святителю Софронию, глас 4


От юности Христа возлюбил еси, блаженне Софроние, добре управил еси иноческия обители, и архиерейства саном почтен быв, упасл еси Иркутскую паству: темже и по преставлении дарования чудес от Бога приял еси, и молиши Христа Бога избавити нас от бед и спасти душы наша.


Кондак, глас 4


Соименнаго мудрости иерарха, изрядное Церкве Иркутския украшение, отца нашего святителя Софрония любовию восхвалим вси вернии, той бо есть хранитель града и страны сея и молитвенник о душах нашых.


Тропарь преподобному Петру, глас 8


Отечества своего, блаженне Петре, удалився, и богомерзкую веру отнюд возненавидев,и от мглы греховныя изшед, и от тьмы во свет прииде, и вселися во славный и многонародный град Ростов, в немже житие честно пожив, и Христову церковь во имя святых Апостол Петра и Павла воздвиг Христовою благодатию, и сию чудными иконами, яко невесту украсив, святителя же и князя и вся люди житием своим удивив. Темже и по смерти твоей даром чудес обогати тя: поминай нас чтущих пресветлую память твою, преподобне отче Петре, моли Христа Бога, спастися душам нашым.











